
Kajian ini membincangkan tentang hubungan etnik dalam 

komuniti dengan membuat penelitian secara khusus pengaruh etnik 
kepada kesepaduan sosial dalam komuniti di kawasan kejiranan Rukun 
Tetangga (RT) di Daerah Hulu Langat, Selangor. Kajian ini mempunyai 
empat objektif iaitu (a) mengenalpasti dan memahami pola hubungan 
etnik dan pola hubungan kesepaduan sosial dalam komuniti,(b) 
menganalisis sejauh mana faktor mobiliti sosial dan bentuk komuniti 
mempengaruhi tahap kesepaduan sosial, (c) bagaimana mengurus 
cabaran dalam komuniti, dan (d) sumbangan kajian kepada korpus 
ilmu, dasar dan program untuk membina hubungan etnik dan 
kesepaduan sosial yang baik. Kajian ini menggunakan kerangka konsep 
dalam bentuk komuniti, batas etnik, hubungan rentas sosial dan mobiliti 
sosial sebagai kerangka analisis. Kerangka konsep ini dianalisis 
menggunakan dua kerangka teori iaitu Teori Pilihan Rasional dan Teori 
Modenisasi. Proses pengumpulan data menggunakan kaedah soal 
selidik di mana seramai 588 set soal selidik telah diterima dan dianalisis 
yang mewakili tiga etnik utama iaitu etnik Melayu (63 peratus), etnik Cina 
(24 peratus) dan etnik India (13 peratus). Data dianalisis menggunakan 
analisis deskriptif dan analisis inferensi. Ia dilaksanakan berdasarkan 
analisis Statiscal Pakage for the Social Scienes (SPSS) versi 26.  Daripada 
analisis deskriptif, didapati bahawa ukuran pola batas etnik dalam 
kalangan ahli RT di Daerah Hulu Langat secara majoritinya tanpa 

mengira etnik, lebih dicorakkan oleh perkiraan nilai norma sejagat 
berbanding perkiraan kepentingan etnik. Namun begitu, perkiraan etnik 
masih lagi wujud dan ia hanya lebih bersifat sekunder di mana dapatan 
menunjukkan bahawa pilihan status lebih cenderung ke arah pilihan 
etnik berbanding norma sejagat. Justeru, boleh dikatakan batas etnik 
dalam masyarakat telah menipis dalam komuniti RT. Dapatan kajian 
juga mendapati bahawa bentuk komuniti bandar lebih dominan 
berbanding bentuk komuniti lain. Daripada Hasil kajian juga telah 
membentuk satu model kesepaduan sosial yang komprehensif dengan 
menggabungkan kesemua peramal-peramal utama yang penting 
dalam menjelaskan kesepaduan sosial. Bermula daripada peramal 
batas etnik yang dijalin dengan hubungan sosial rentas etnik, mobiliti 
sosial dan batas etnik, kajian ini mampu menjelaskan perkaitan dan 
jalinan perubahan dari satu tahap ke satu tahap sehingga mampu 
menjelaskan tahap kesepaduan sosial yang diinginkan. 

